
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Sarajevo, 7.2.2018. 
Na osnovu člana 40. stav (1) tačka a) Zakona o zaštiti ličnih podataka („Službeni glasnik BiH“ broj: 49/06, 76/11 i 89/11) i člana 61. Zakona o upravi („Službeni glasnik BiH“ broj: 32/02,  102/09 i 72/17), rješavajući po službenoj dužnosti protiv Ministarstva unutrašnjih poslova Zeničko-dobojskog kantona, zbog objavljivanja na web stranici www.mupzdk.gov.ba video snimka lišavanja slobode devetnaest lica u okviru operativne akcije „Mreža I“, Agencija za zaštitu ličnih podataka u Bosni i Hercegovini, d o n o s i:
R J E Š E NЈ E


Zabranjuje se Ministarstvu unutrašnjih poslova Zeničko-dobojskog kantona da na web stranici www.mupzdk.gov.ba, objavljuje video snimke lišavanja slobode na osnovu kojih se mogu identificirati uhapšena lica.
O b r a z l o ž e nj e
Agencija za zaštitu ličnih podataka u Bosni i Hercegovini (u daljem tekstu: Agencija) po službenoj dužnosti pokrenula je postupak protiv Ministarstva unutrašnjih poslova Zeničko-dobojskog kantona (u daljem tekstu: Ministarstvo) zbog objavljivanja na web stranici www.mupzdk.gov.ba video snimka lišavanja slobode 19 lica u okviru operativne akcije „Mreža I“. Naime, na naprijed navedenoj službenoj web stranici Ministarstva, objavljen je članak pod nazivom „U nastavku operativne akcije „Mreža I“, policijski timovi izvršili pretrese na 26 lokacija, kojom prilikom je 19 lica lišeno slobode i stavljeno pod kontrolu“, koji sadrži snimak nastao prilikom lišavanja slobode više lica obuhvaćenih akcijom. Pregledom predmetnog snimka, konstatovano je da se na istom vidi lišavanje slobode lica u stanovima u kojim su zatečena, od kojih su neka bila u potpuno privatnom ambijentu. Osim toga, na snimku se vide i lica pojedinih uhapšenih prilikom sprovođenja u prostorije nadležnih organa.  
S tim u vezi, Agencija je aktom broj: UP1 03-1-37-5-237-2/17 DGL od 06.12.2017. od Ministarstva zatražila informaciju po kom pravnom osnovu i u koju svrhu je, u okviru članka, objavilo snimak lišavanja slobode lica obuhvaćenih akcijom. 
U informaciji Ministarstva broj: 08-04/2-04-2-8298-1/17 od 14.12.2017. navodi se da su policijski službenici pod nadzorom i smjernicama Kantonalnog tužilaštva provodili posebne istražne radnje nad licima sa područja Zenice, Kaknja i Sarajeva u cilju otkrivanja i procesuiranja krivičnih djela neovlaštena proizvodnja i stavljanje u promet opojnih droga, te nedozvoljeno držanje oružja ili eksplozivnih materija. Tokom realizacije aktivnosti po akciji „Mreža I“, Ministarstvo je u saradnji sa drugim policijskim agencijama, izvršilo pretres 26 lokacija i lišilo slobode 19 lica zbog postojanja osnova sumnje da su počinioci tih krivičnih djela. Dalje se navodi da se radi o krivičnim djelima koja su opasna po zdravlje ljudi i koja kod građana izazivaju osjećaj nesigurnosti, te je u cilju upoznavanja javnosti o preduzetim mjerama i radnjama na suzbijanju kriminalnih aktivnosti, povećanja stepena sigurnosti i preventivnog djelovanja, na službenoj stranici Ministarstva objavljen predmetni snimak. Prema navodima iz informacije, dio snimka na kome se vide lica nekih od uhapšenih, sačinili su predstavnici medija i taj dio je iskorišten u sačinjavanju informacije pravljene kao saopštenje za javnost, uz dodatak video snimka. Ministarstvo navodi da je snimak objavljen rukovodeći se odredbama člana 9. stav (1) Zakona o slobodi pristupa informacijama u Federaciji BiH („Službene novine FBiH“ broj: 32/01 i 48/11) koje se odnose na ispitivanje javnog interesa, te da je, na osnovu tog zakona i Zakona o unutrašnjim poslovima Zeničko-dobojskog kantona, donesen Vodič za pristup informacijama i Indeks registar Ministarstva. Tim aktima je predviđeno da Ministarstvo obavještava javnost o pitanjima iz svog djelokruga rada koja su od značaja za građane i pravna lica, a javnost se ostvaruje održavanjem konferencija za štampu, putem web stranice i davanjem zvaničnih saopštenja. U informaciji se navodi da Pravilnik o osnovnim standardnim procedurama policije pri javnim istupima i odnosima sa medijima broj: 08-05-02-1-6280/02 od 06.01.2003. može predstavljati pravni osnov za postupanje u predmetnom slučaju. Na kraju, Ministarstvo navodi da je predmetni snimak privremeno uklonjen i da nije dostupan na službenoj web stranici istog.  
 U provedenom postupku, Agencija je utvrdila da je Ministarstvo na službenoj web stranici www.mupzdk.gov.ba, objavilo video snimak lišavanja slobode 19 lica u stambenim objektima gdje su zatečeni prilikom provođenja operativne akcije „Mreža I“.

     Članom 1. stav (1) Zakona o zaštiti ličnih podataka (u daljem tekstu: Zakon), propisano je da je cilj ovog Zakona da se na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose.

    
Prema članu 3. Zakona, lični podaci znače bilo koju informaciju koja se odnosi na fizičko lice koje je identificirano ili se može utvrditi identitet lica, dok obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unos, organiziranje, pohranjivanje, prerađivanje ili izmjenu, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombiniranje, blokiranje, brisanje ili uništavanje.


     Istim članom Zakona je propisano da je kontrolor svaki javni organ, fizičko ili pravno lice, agencija ili drugi organ koji samostalno ili s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.
Dakle, Ministarstvo je kontrolor u smislu člana 3. Zakona koji je na službenoj web stranici www.mupzdk.gov.ba objavio video snimak lišavanja slobode 19 lica u svrhu obavještavanja javnosti.
Zakon u članu 4. stav (1) tačka a), propisuje princip koji obavezuje kontrolore da lične podatke obrađuje na pravičan i zakonit način, što podrazumijeva obradu ličnih podataka u skladu sa relevantnim zakonskim propisom koji reguliše određenu oblast.



Shodno principu pravičnosti i zakonitosti, relevantni propisi u ovoj upravnoj stvari su: 


-
Zakon o unutrašnjim poslovima Zeničko-dobojskog kantona-prečišćeni tekst („Službene novine ZDK“ broj: 15/04, 11/05 i 9/09, u daljem tekstu: Zakon o unutrašnjim poslovima) i 


-
Zakon o policijskim službenicima Zeničko-dobojskog kantona-prečišćeni tekst („Službene novine ZDK“ broj: 4/14, u daljem tekstu Zakon o policijskim službenicima).



Zakon o unutrašnjim poslovima, kojim se uređuju poslovi iz nadležnosti Ministarstva, u članu 2. propisuje da je Ministarstvo, između ostalog, nadležno za provođenje zakona i ustava Kantona, Federacije BiH i Bosne i Hercegovine, te za poslove i zadatke policije. Članom 9. istog zakona, propisano je da Ministarstvo obavještava javnost o pitanjima iz djelokruga nadležnosti koja su od važnosti za fizička i pravna lica, kao i o mjerama za rješavanje takvih pitanja, u skladu sa pravilnikom o osnovnim standardnim procedurama policije pri javnim istupima i odnosima sa medijima. Istim članom je propisano da Ministarstvo redovno objavljuje i čini dostupnim javnosti izvještaj o kriminalu i policijskim mjerama i postupcima.


Dakle, Ministarstvo ima obavezu da obavještava javnost o pitanjima iz okvira nadležnosti koje obavlja, te o kriminalu i policijskim mjerama i postupcima. Međutim, Zakon o unutrašnjim poslovima nije propisao pravo ni obavezu Ministarstva da, u svrhu obavještavanja javnosti, vrši snimanje i objavljivanje video snimaka koji su nastali tokom provođenja operativnih akcija hapšenja, pretresanja i slično.  


Nadalje, Zakonom o policijskim službenicima, kojim se regulišu policijska ovlaštenja u članu 33a. stav (1), propisano je da obrada ličnih podataka u policijske svrhe podrazumijeva obradu ličnih podataka koju vrši policijski organ radi sprječavanja i suzbijanja kriminala i održavanja javnog reda.



Član 33e. istog zakona, u stavu (1) propisuje da je policijski organ ovlašten da objavi lične podatke u potrebnom obimu, ako je to neophodno za potrebe osiguranja identiteta lica i potrage za traženim licima i stvarima, dok u stavu (2) propisuje da obrada ličnih podataka prema odredbama ovog zakona, ne podliježe obavezama propisanim Zakonom o slobodi pristupa informacijama.



Dakle, Zakon o policijskim službenicima je definisao uslove pod kojim se mogu objaviti lični podaci koji se obrađuju u policijske svrhe, te da obrada ličnih podataka koja se vrši prema ovom zakonu ne podliježe obavezama utvrđenim Zakonom o slobodi pristupa informacijama. 



Shodno navedenom, jasno je da Ministarstvo nema ovlaštenje da, u svrhu obavještavanja javnosti o provođenju bilo koje operativne akcije, vrši snimanje, te da uz primjenu propisa kojim se reguliše sloboda pristupa informacijama objavljuje video snimke lišavanja slobode i sprovođenja uhapšenih u prostorije nadležnih organa na osnovu kojih se isti mogu identificirati.



Međutim, u predmetnom slučaju Ministarstvo je vršilo snimanje, te na službenoj web stranici objavilo video snimak lišavanja slobode i sprovođenja uhapšenih nadležnim organima, iako za takvu obradu ličnih podataka nema osnova u odredbama relevantnih zakona, niti je ista neophodna za obavljanje policijskog zadatka. Naime, objavljeni video snimak se ne odnosi na lica za kojima je raspisana potraga, niti je njegovo objavljivanje neophodno za osiguravanje bilo čijeg identiteta. Osim toga, Ministarstvo nema ovlaštenje da u svrhu obavještavanja javnosti vrši snimanje prilikom provođenja operativnih aktivnosti, te objavljivanje tako nastalih video snimaka, jer se, prema odredbama relevantnih propisa, na obradu ličnih podataka u policijske svrhe ne primjenjuju odredbe propisa kojima se reguliše sloboda pristupa informacijama.

 Prema tome, neosnovani su navodi Ministarstva da pravni osnov za objavljivanje predmetnog video snimka predstavlja Zakon o slobodi pristupa informacija u Federaciji Bosne i Hercegovine, te Pravilnik o osnovnim standardnim procedurama policije pri javnim istupima i odnosima sa medijima i drugi akti kojim Ministarstvo reguliše način ostvarivanja slobode pristupa informacijama iz djelokruga njegove nadležnosti.      


Nesporno je da informiranje o aktivnostima koje provodi Ministarstvo kao policijski organ u odnosu na određene događaje ima nesporan značaj za javnost. Takođe je nesporno da se u predmetnom slučaju radi o krivičnim djelima koja kod građana izazivaju osjećaj nesigurnosti, te da postoji interesiranje javnosti u vezi sa postupanjem Ministarstva po tom pitanju.  


Međutim, pravo na informaciju mora biti izbalansirano sa pravom na zaštitu ličnih podataka i pravom na privatnost koja je zagarantirana Zakonom. Naime, snimanje i potom objavljivanje snimaka hapšenja osumnjičenih, u potpuno privatnom ambijentu, nije od značaja za informiranje javnosti povodom sprovođenja policijskih akcija, niti se takva obrada ličnih podataka može opravdati javnim interesom, jer isti u tom slučaju ni ne postoji. 


Nadalje, pretresanje, hapšenje i sprovođenje osumnjičenih predstavlja miješanje u njihovu privatnost za što policija nesporno ima ovlaštenje, ali takvo uplitanje u pravo na privatni život mora biti u skladu sa principima zakonite obrade ličnih podataka. Navedeno znači da se obavještavanje javnosti o provođenju policijskih akcija treba vršiti u skladu sa relevantnim propisima i na način koji ima najmanje štetne posljedice za nosioce podataka, a ne način na koji je Ministarstvo snimilo  i objavilo video snimak lišavanja slobode i sprovođenja nadležnim organima uhapšenih lica, na osnovu kojih se isti mogu identificirati. 
S tim u vezi, svrha informiranja bi se u predmetnom slučaju u cjelosti zadovoljila izdavanjem saopštenja za javnost o provođenju predmetne akcije, uz navođenje broja i inicijala lica koja su lišena slobode.    
U informaciji Ministarstva je navedeno da je dio snimka na kojim se vide lica nekih od uhapšenih, a koji je sačinjen od strane predstavnika medija, iskorišten prilikom sačinjavanja saopštenja za javnost sa dodatkom i predmetnog video snimka. Međutim, navedeno ne znači, niti može predstavljati pravni osnov da Ministarstvo na službenoj web stranici objavi takav video snimak. Pored toga, nameće se pitanje kako određeni mediji imaju ekskluzivitet da prisustvuju prilikom provođenja policijskih akcija.

Na osnovu navedenog, Agencija je utvrdila da je Ministarstvo suprotno odredbama Zakona o unutrašnjim poslovima i Zakona o policijskim službenicima na službenoj web stranici www.mupzdk.gov.ba, objavilo video snimak lišavanja slobode devetnaest lica u okviru provođenja operativne akcije „Mreža I“, čime je došlo do povrede principa iz člana 4. stav (1) tačka a) Zakona, prema kojim je kontrolor obavezan da lične podatke obrađuje na pravičan i zakonit način.

Shodno navedenom, na osnovu člana 40. stav (2) tačka e) i člana 41. stav (1) Zakona, riješeno je kao u dispozitivu Rješenja.

Pouka o pravnom lijeku:

Protiv ovog Rješenja nije dopuštena žalba, ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja Rješenja.

